
Вочы Зямлі
Пра азёры выдадзена шмат фотаальбомаў, гартаць якія 

зімовымі вечарамі адно задавальненне. Але лепш вандра- 
ваць не па кніжных старонках...

У Беларусі налічваецца звыш 10 тысяч азёр, і боль- 
шасць з іх, як пісаў Максім Багдановіч, «у нязнаны свет 
акно». Каб даследаваць таямніцы гэтага «нязнанага све- 
ту», існуе асобная навука — азёразнаўства, або лімналогія 
(ад грэч. Іітпе — возера і logos — вучэнне), якая вывучае 
азёры, вадасховішчы і сажалкі. Лімналогія даследуе форму 
і паходжанне азёрных катлавін, колер і празрыстасць вады, 
а таксама жыццё раслін і жывёл.

Дзякуючы вучоным цяпер вядома, як узніклі беларускія 
рэкі і азёры. Мы не памылімся, калі назавём іх слядамі 
Паазерскага ледавіка. За апошні мільён гадоў, як мярку- 
юць геолагі, ледавікі з Кольскага і Скандынаўскага паўас- 
травоў пяць разоў наступалі на поўдзень Еўропы. Таўшчэз- 
ны ледзяны панцыр цалкам і часткова накрываў тэрыторыю 
тагачаснай Беларусі. Апошняе зледзяненне працягвала- 
ся амаль 85 тысяч гадоў і скончылася прыблізна 10 ты- 
сяч гадоў таму. Магутны Паазерскі ледавік (таўшчынёй да 
3 кіламетраў!) далёка на поўдзень не прасунуўся, а спыніўся 
на Віцебшчыне, у межах паўночных раёнаў Гродзеншчыны 
і Міншчыны.



3 цягам часу стала цяплець, ледзяныя горы пачалі рас- 
таваць. Вясной і летам патокі талай вады цяклі ў нізіны і 
лагчыны. Так паступова ўтвараліся азёры. Яны адрозніва- 
ліся па глыбіні і памерах, а таксама адметным «абліччам» 
берагавой лініі. Асабліва гэта заўважна ў Паазер’і, дзе су- 
стракаюцца доўгія і вузкія азёры. На думку даследчыкаў, 
тут, быццам волат-араты, «папрацаваў» сам ледавік. Маруд- 
на рухаючыся наперад, ён пакідаў вялізныя барозны, якія 
потым напаўняліся вадой. Некаторыя азёры былі створаны 
бурлівымі вадаспадамі, што зрываліся ўніз з ледзяных глыб. 
Вось каб зірнуць хоць адным вокам на гэтае відовішча!

На Палессі, у басейнах Дняпра і Буга, азёр налічваецца 
амаль 6 тысяч, што на 2 тысячы больш, чым у Паазер’і. 
Сярод іх ёсць даволі буйныя: напрыклад, Чырвонае во- 
зера (у даўніну яго называлі прыгажэй — Князь-возера). 
Аднак большасць палескіх блакітных люстэркаў — дроб- 
ныя і неглыбокія. Пасля асушэння балот яны зарастаюць 
хмызняком і могуць знікнуць з твару зямлі.

Цікава, а калі б апошні ледавік прасунуўся на 500 кіла- 
метраў далей? Напрыклад, да тых мясцін, дзе цячэ маці 
пятнаццаці рэк — прыгажуня Прыпяць... Няўжо палескія 
краявіды сёння выглядалі б інакш? Можа, Прыпяць тады 
абдымалася б не з Дняпром, а з Бугам... He, няхай лепш 
усё застаецца так, як ёсць. Прырода нашай Радзімы і без 
таго адметная непаўторным хараством.

Першыя паселішчы ўзніклі на берагах рэк і азёраў у ка- 
менным веку — археолагі назвалі яго палеалітам. Пакуль 
нашы прашчуры не навучыліся апрацоўваць зямлю, яны 



займаліся паляваннем, збіралі птушыныя яйкі, а летам і 
восенню — ягады і грыбы. Потым распаўсюдзілася рыба- 
лоўства. Касцяныя кручкі былі такія ж здабычлівыя, як лук 
са стрэламі або каменная сякера.

Вадзяное царства неаднойчы ратавала людзей ад га- 
лоднай смерці. Вось яскравы прыклад, пра які згадвае 
гісторык Адам Ганоры Кіркор. У 1847 годзе ў Мінскай 
губерні здарыўся неўраджай. Раптам чэрвеньскім днём на 
нарачанскі край абрынулася жахлівая бура. Яна вырвала з 
карэннямі дрэвы, перагарадзіла дарогі заваламі. Асабліва 
бушавала Нарач. Шалёныя хвалі выкідвалі на бераг мноства 
рыбы — дробнай уклейкі. Так працягвалася некалькі дзён. 
I ўвесь гэты час неўтаймаванае возера шпурляла рыбу. 
Сяляне вазілі яе дамоў і сушылі. Мінула восень, надышла 
зіма. У іншых паветах лютавала страшная бясхлебіца, а на- 
рачанцы карміліся шчодрым гасцінцам роднага возера.

Я невыпадкова згадаў пра Нарач. Беларускае мора — так 
паважліва яго называюць. Хапае прасторы, каб разгуляцца 
ветру і хвалям. Бываюць дні, калі процілеглы бераг Нарачы 
зліваецца з небам, а лодку шпурляе, як пёрка; калі ў кронах 
гонкіх хвояў ледзь чутна звініць самотная жалейка-гудзёл- 
ка. Гэта юнак Ач спрабуе даклікацца з азёрных прадонняў 
каханую Нару, ператвораную злым чарадзеем у беражніцу...

Возера Доўгае, што ў Глыбоцкім раёне Віцебскай воб- 
ласці, — самае глыбокае з усіх беларускіх азёраў. На першы 
погляд, нічым адметным яно не вылучаецца: даўжыня — 
6 кіламетраў, шырыня дасягае 700 метраў. Затое глыбіня — 
аж 53,7 метра! Каб па-сапраўднаму ацаніць, што значыць 
гэтая лічба, зірніце на дваццаціпавярховы дом. Няшмат 
знойдзецца ахвотнікаў нырнуць у такую прорву, нават 
з аквалангам на спіне і ў гідракасцюме. Без вадалазнага



Вялікая коўра (чомга) ♦ Фота Мікалая Гулінскага
8 Возера Доўгае ♦ Фота Анатоля Дрыбаса

касцюма наогул не варта лезці — можна замерзнуць! Лет- 
нім днём вада на 20-метровай глыбіні праграваецца ўсяго 
да пяці градусаў цяпла.

Упершыню я апынуўся на крутым беразе Доўгага лі- 
пеньскім вечарам. Сонца спяшалася за далягляд. У неру- 
хомым азёрным люстры адбівалася густая чырвань. Я не 
сумняваўся: зусім побач палац Вадзяніка. Міжволі прыга- 
даліся радкі Максіма Багдановіча: «Жыццё сабою адбівае і 
ўсё, што згінула даўно, у цёмнай глыбіні хавае...»

Мой спадарожнік, біёлаг па адукацыі, пачуўшы верша- 
ваныя радкі, запярэчыў: «Паэт памыліўся, не ўсё канчатко- 
ва згінула ў глыбіні!»

Аказваецца, ледавіковая эпоха пакінула ў бездані Доў- 
гага жывога пасланца — даўгахвостага лімнакалянуса, які 
занесены ў Чырвоную кнігу Рэспублікі Беларусь. Прыкме- 
ціць драбнюткага рачка (даўжыня яго цельца 1—1,5 мілі- 
метра) можна хіба пад мікраскопам. Рыбы ахвотна ласуюц- 
ца такім «веліканам». Канечне, заманліва патрымаць на да- 
лоні рэліктавага сучасніка мамантаў і валасатых насарогаў 
Аднак мяне хвалюе іншае: як нанова памераць глыбіню 
Доўгага? Магчыма, рэкорд не адпавядае сапраўднасці — 
возера значна глыбейшае...

Асвейскае возера (пасля Нарачы яно другое па велічыні) 
кожнаму вандроўніку запомніцца самым буйным востра- 
вам Беларусі. Яго плошча амаль 5 квадратных кіламетраў 
Неяк шляхі-дарогі прывялі мяне ў гарадскі пасёлак Асвея. 
Паўтары гадзіны ходу на вёслах — і вось яна, невядомая 
зямля! На зялёны бераг я ступіў, адчуваючы сябе Хрыста- 
форам Калумбам. Потым сцежка-змейка прывяла ў сталіцу 
вострава — невялічкую вёску. Я сустрэўся з яе жыхарамі, 
пагаманіў... Ніхто з дарослых на лёс не наракаў, наадварот, я

Шуляк-галубятнік ♦ Гняздо звычаянага рэмеза ♦
Цікаўная жабка ~
Фота Сяргея Чарапіцы

зразумеў, што людзям хапала рыбы і да рыбы. Ну а пра ма- 
лых астраўлян і казаць няма чаго! На заняткі ў Асвею мясцо- 
выя школьнікі ездзілі на маторнай лодцы. А зімой запрагалі 
падкаванага коніка і весела імчалі па ледзяной дарозе на са- 
нях. Канікулы пачыналіся позняй восенню, бо на «вялікую 
зямлю», пакуль не замярзала возера, транспарт не хадзіў. 
У веснавое разводдзе вучобу надоўга перапыняў крыгалом...

Цяпер на востраве людзі не жывуць. Ад колішняга па- 
селішча засталіся здзічэлыя яблыні і грушы. Навокал — па- 
горкі, лагчыны, хмызнякі... Лесу амаль няма. Аднак і без 
лесу тут сапраўдны рай для птушак і звяроў. Калі вам да- 
вядзецца трапіць на востраў паспрабуйце знайсці там дзве 
гары. Першая называецца Пярунка. Кажуць, у навальніцу 
сюды часта б’е пярун. Другая мае назву Гарадок. Ад мясцо- 
вых рыбакоў я пачуў такую легенду... Аднойчы пастушок 
прыгнаў на Гарадок авечак. I раптам праваліўся ў глыбокую 
яму. Там ён убачыў незнаёмых дзядулю і бабулю, а побач 
з імі сабаку. Малы прывітаўся і кінуў сабаку скарынку 
хлеба. За гэта старыя насыпалі яму поўныя кішэні золата 
і дапамаглі вылезці з ямы. Прыгнаўшы авечак у вёску, 
хлапчук паказаў суседзям прыгаршчы золата. Некалькі 
зайздроснікаў, не зважаючы на прыцемкі, пабеглі да 
гары, спадзяваючыся разбагацець. Ніводзін з іх дамоў не 
вярнуўся...

Я згадаў тры найбольш вядомыя возеры нашай краіны. 
Калі б друкаваўся беларускі адпаведнік кнігі рэкордаў Гіне- 
са, дык Нарач, Доўгае і востраў у Асвейскім возеры аба- 
вязкова трапілі б на яе старонкі.





Вялікая белая чапля ♦ Фота Мік^а^Іулінскага
Лотаць цвіце ♦ Махаон ♦ Прыткая яшчарка
Фота Сяргея Чарапіцы ® = 13

Некаторыя мае сябры прыкіпелі сэрцам да Браслаўскіх 
азёраў. Сапраўды, трапіўшы аднойчы на Браслаўшчыну, по- 
тым ляціш сюды, як на крылах. Я сам у тым пераканаўся. 
Тыдзень прамільгнуў, месяц праляцеў — адпачынак скон- 
чыўся. А як развітацца з браслаўскімі краявідамі, што нібы 
ўзялі цябе на празрыстыя далоні і не хочуць адпускаць?

Мая старая хаціна стаіць на беразе возера Паўазер’е. 
Яно ўваходзіць у склад Ушацкай групы азёраў, злучаных 
паміж сабою рэчкай Дзівай. Хутчэй паспяшайцеся сюды, 
калі марыце сустрэцца з казачным дзівам! Напрыклад, з во- 
зерам Крывым, вакол якога даўно заснаваны гідралагічны 
заказнік. Думаю, не памылюся, калі скажу: Крывое — самае 
празрыстае з усіх беларускіх азёраў.

Бадай, тут і трэба паставіць кропку, бо пра ўсе азёры 
немагчыма расказаць. I ўсё-такі не магу не сказаць колькі 
слоў пра возера Свіцязь, што на Наваградчыне. He надта 
вялікае і не надта глыбокае, яно даўно, быццам неадольны 
магніт, прыцягвае да сябе падарожнікаў сваёй прыгажосцю. 
Дзвесце гадоў таму на берагах Свіцязі часта бывалі шко- 
льныя сябры — Ян Чачот і Адам Міцкевіч. Абодва нашы 
землякі — выдатныя паэты. Зачараваныя хараством Свіцязі 
і народнымі легендамі аб прыгажунях свіцязянках, паэты 
стварылі некалькі балад — сапраўдных шэдэўраў польскай 
літаратуры.

У Беларусі не пералічыць азёраў, у прадоннях якіх, калі 
ты закаханы ў родную зямлю, можна ўбачыць блакітна-со- 
нечныя вочы свіцязянак і зялёныя іх косы.

Н арачанс кія казкі
Возера Нарач — беларускае мора — самае вялікае возера 

ў Беларусі. Пра Нарач складзена шмат цікавых легенд і падан- 
няў. Іх шэпчуць, калі прыслухацца, нават нарачанскія хвалі...

Дзяўчыну звалі Нара. Яна была круглай сіратой, затое — 
найпершай прыгажуняй у ваколіцы. Нара пакахала рыбака 
Ача. Шчасцю маладых перашкодзіў магнат-ліхадзей, які ад- 
даў юнака ў жаўнеры. На развітанне Ач падарыў каханай 
чароўныя пацеркі і пакінуў родную старонку, а магнацкія 
служкі сілком прывялі красуню ў палац. He захацела Нара 
цешыцца панскімі ласкамі, уцякла з палаца. Служкі дагналі 
бяглянку, але яна моцна баранілася. Парваліся на дзяво- 
чай шыі чароўныя пацеркі, пырснулі блакітнымі кроплямі 
на зямлю. I там, дзе яны ўпалі, адразу расхінуліся азёры. 
Найбліжэй упала самая буйная пацерка. Нара не аддала на 
здзек сваю дзявочую годнасць — кінулася з высокага бе- 
рага ў прадонне.

Потым у возеры з’явілася нейкае рагатае страшыдла, і з 
навакольных вёсак пачалі знікаць маладыя красуні. Пойдзе 
дзяўчына купацца — дамоў не вяртаецца. Людзі казалі, што 
гэта страшыдла забрала яе сабе на забаву. У купальскую 
ноч яно адпускала паланянак на бераг. Беражніцы вадзілі 
карагоды і спявалі самотныя песні.

I

Ласіха ♦ Фота Мікалая Гулінскага 

Птушаняты кнігаўкі ♦ Фота Сяргея Чарапіцы

Сівым дзедам вярнуўся дахаты Ач. Пачуўшы пра гарот- 
ную долю Нары, ён доўга блукаў каля возера і аднойчы 
сустрэў беражніц. Над вадой, нібы туман, плылі іх туж- 
лівыя песні.

— Нара-а-а!.. — паклікаў Ач сваю каханую.
Ад берага да берага пакацілася рэха. Раптам наляцела 

шалёная хваля і змыла беражніц.
— Пацеш мяне прыгожым граннем, тады ўбачыш сваю 

Нару! — пачуўся рогат страшыдлы.
Ач злавіў рыбу вугра, зрабіў сабе дзівосную гудзёлку. 

Днём і ноччу граў ён каля возера і, мабыць, дагадзіў стра- 
шыдлу, бо зноў спаткаў паланянак. Заварожаны іхнімі спе- 
вамі, Ач забыўся пра каханую, але запомніў песні беражніц. 
Потым, вандруючы ад вёскі да вёскі, ён спяваў гэтыя песні 
людзям. Імёны закаханых Нары і Ача з часам зліліся ў адно 
слова, якое стала назвай возера.

Нацыянальны парк Нарачанскі быў створаны ў 1999 го- 
дзе на паўночным захадзе нашай краіны. Ен знахо- 
дзіцца на тэрыторыі Мядзельскага, Вілейскага, Пастаўскага 
і Смаргонскага раёнаў, займаючы плошчу больш за 87 ты- 
сяч гектараў У самым цэнтры гэтай вялікай блакітна-зя- 
лёнай краіны раскінулася возера Нарач, сапраўдная жамчу- 
жына беларускай прыроды.

Плошча возера 79,6 квадратных кіламетраў, даўжыня — 
12,8, а шырыня — 9,8 кіламетра. Найбольшая глыбіня да- 
сягае амаль 25 метраў. Тут сустракаецца каля 25 відаў рыб, 
прычым 18 адносяцца да абарыгеннай фаўны (сом, шчупак, 
акунь, лінь і інш.), яшчэ 7 відаў з’явіліся ў мінулым стагод- 
дзі (сазан, судак, вугор).







Кнігаўка (самец) ♦ Шчурка-пчалаедка »—Амерыканская норка 
Фота Мікалая Гулінскага 19

Нарач спрадвеку карміла людзей, нават у каменным 
веку. Пра гэта сведчаць археалагічныя раскопкі, зробленыя 
каля возера. Там на колішніх першабытных стаянках сярод 
прылад працы былі знойдзены касцяныя кручкі.

А яшчэ возера-мора заўсёды славілася на дзіва чыстай 
празрыстай вадой і цудоўнымі краявідамі.

3 сярэдзіны XX стагоддзя, як грыбы пасля цёплага даж- 
джу, каля Нарачы пачалі расці карпусы санаторыяў пан- 
сіянатаў і турыстычных комплексаў Цяпер тут круглы год 
лечацца і адпачываюць шмат людзей. На жаль, сярод іх 
бываюць такія, што не заўсёды выконваюць правілы эка- 
лагічнай культуры: пакідаюць пасля сябе смецце, чорныя 
плямы ад вогнішчаў. Вучоныя заўважылі: у возеры памен- 
шала рыбы, памутнела вада. Значыць, у Нарач трапляюць 
брудныя сцёкі.

Безумоўна, стварэнне Нацыянальнага парку паспрыяе 
вырашэнню экалагічных праблем. Супрацоўнікі парку, дба- 
ючы пра чысціню Нарачы, клапоцяцца пра хараство і багац- 
це ўсяго Нарачанскага краю. Каб упэўніцца ў тым, дастаткова 
зрабіць экскурсію ў вёску Мікольцы, дзе з дапамогай Цэн- 
тральнага батанічнага саду НАН Беларусі ствараецца вялікі 
дэндрасад. Яго плошча падзелена на 4 умоўныя геабатаніч- 
ныя зоны: Еўропа — Сібір, Далёкі Усход, Крым — Каўказ — 
Сярэдняя Азія, Паўночная Амерыка. На кожным участку 
пасаджаны расліны, характэрныя для гэтых рэгіёнаў, а ўся 
калекцыя будзе налічваць звыш 280 разнастайных парод.

А другую экскурсію варта прысвяціць Блакітным 
азёрам, якія даўно аб’яўлены ландшафтным заказнікам. 
Я прыязджаў сюды шмат разоў. Згадваю, як было раней: 
дзе спадабалася, там і спыніўся. I абавязкова наткнешся 
на сляды ад турыстычных стаянак. Зараз Блакітныя азёры

Воўк ♦ Фота Ігара Бышнёва ——
Нарачанскія лодкі ♦ Фота Уладзіміра Ягоўдзіка

знаходзяцца ў запаведнай зоне Нацыянальнага парку, тут 
забаронена гаспадарчая дзейнасць, вядуцца навуковыя да- 
следаванні. Мясцовая флора налічвае 538 відаў вышэйшых 
раслін, многія занесены ў Чырвоную кнігу (венерын чараві- 
чак сапраўдны, меч-трава звычайная, арніка горная і інш.). 
Асабліва ўражвае навакольны рэльеф. Пагоркі і грады, 
створаныя ледавіком, падзелены глыбокімі катлавінамі, у 
якіх, быццам пацеркі, рассыпаны 11 азёр: Глубля, Глубе- 
лька, Балдук, Вялікі і Малы Болцік і іншыя. Кожнае во- 
зера мае непаўторнае аблічча. Найперш яны адрозніваюц- 
ца колерам вады, што асабліва добра відаць у сонечныя 
дні. Спрычыніліся да гэтага «мастацтва» донныя адклады 
і розная ступень мінералізацыі вады.

Шмат у Беларусі крыніц, але тую, што бруіцца каля во- 
зера Вялікі Болцік, трэба абавязкова наведаць. Уявіце сабе 
два вялізныя басейны, кожны памерам 200 метраў квадрат- 
ных. I ў абодвух пульсуе па некалькі жаролаў з паўметро- 
вым дыяметрам. Незабыўнае відовішча! А вада — п’еш і не 
можаш адарвацца, памыеш твар — як рукой здымае стому. 
Калі хочаце патрымаць у далонях жывую ваду, дык хутчэй 
прыязджайце ў Нарачанскі край!

Аблокі над азёрамі
Браслаўшчына — край надзвычай прыгожых азёр. У іх 

загадкавых назвах чуваць водгулле старадаўніх легенд і па- 
данняў, што з пакалення ў пакаленне пераказваюцца мясцо- 
вымі жыхарамі...

Даўным-даўно на вялікай стромкай гары стаяў не- 
прыступны замак. Там жыў князь Дзвін з каханай жонкай 
Друйкай і дачкой-прыгажуняй Дрывай. У маладую князёў- 
ну закахаліся тры браты — Брас, Ноў і Снуд. Ганарлівая 
Дрыва паабяцала кожнаму дзецюку выйсці за яго замуж, 
але толькі тады, калі загінуць яго браты.

Ноў і Снуд згаварыліся забіць старэйшага брата. Веча- 
рам яны зрабілі на дарозе засаду. Аднак Брас, нібыта прад- 
чуваючы бяду, паслаў да князёўны з падарункам слугу. Ноў 
і Снуд напалі ў прыцемках на няшчаснага, а потым схапілі- 
ся ў бойцы паміж сабой. Меч Снуда трапіў Нову ў сэрца, 
аднак і сам пераможца сканаў ад цяжкіх ран.

Назаўтра раніцай, аплакаўшы і пахаваўшы братоў, Брас 
прыйшоў у замак.

— Каханы, цяпер нам ніхто не замінае, — выбегла на- 
сустрач Дрыва. — Я гатовая стаць тваёй жонкай!

— Я не веру ў тваё каханне, — адказаў князёўне Брас. — 
У цябе каменнае сэрца, ты загубіла маіх братоў...

На браслаўскім гарадзішчы ♦ Фота Анатоля Дрыбаса 

Шэрая чапля ♦ Фота Мікалая Гулінскага

Пачуўшы горкую праўду, Дрыва ад роспачы кінулася 
галавой уніз з высокай вежы. Праз імгненне пад сценамі 
замка расхінуліся азёры. Калі Друйка ўбачыла, што заста- 
лася без дачкі, яна залілася слязьмі і ператварылася ў рэч- 
ку. А князь Дзвін, атрымаўшы на паляванні жахлівую вес- 
тку, разліўся шырокай ракой, каб суцешыць у абдымках 
любімую жонку.

У замку пачаў гаспадарыць Брас. Побач з ім сталі ся- 
ліцца працавітыя людзі. 3 цягам часу вакол гары паўстала 
вялікае паселішча.

Вось так, паводле народнай легенды, узніклі азёры 
Дрывяты, Снуды і Навяты, а таксама рэкі Друйка і Заход- 
няя Дзвіна. Дарэчы, з героямі легенды можна сустрэцца. 
Яны ў выглядзе драўлянай скульптурнай кампазіцыі стаяць 
на Замкавай гары, што высіцца ў цэнтры Браслава. Там 
ляжыць гранітны валун з прымацаванай памятнай плітой. 
Тэкст паведамляе: «Замкавая гара з’яўляецца месцам засна- 
вання горада Браслава. 1065 г.».

Браслаўскае гарадзішча — адно з самых вялікіх у Бела- 
русі. Археалагічныя даследаванні паказалі, што першыя лю- 
дзі пасяліліся тут задоўга да ўпамінання Браслава ў летапі- 
сах. У пачатку XI стагоддзя навакольныя землі апынуліся 
ў Полацкім княстве. Менавіта ў час княжання Брачыслава 
Ізяславіча (1003—1044), бацькі славутага Усяслава Чарадзея, 
гарадзішча набыло выгляд добра ўмацаванай памежнай 
крэпасці, якую ў гонар заснавальніка назвалі Браслаўлем. 
А яшчэ існуе меркаванне, што ў аснове назвы «Браслаў» 
ляжыць латышскае слова «брасла». У перакладзе на бела- 
рускую мову яно азначае «брод» — месца, дзе лёгка перай- 
сці праз раку. He будзем забываць, што да Латвіі адсюль 
на самай справе рукой падаць.

Вужы ♦ Фота Сяргея Чарапіцы 

Дзік ♦ Фота Ігара Бышнёва

Гэты цудоўны куток Віцебшчыны даўно аблюбавалі 
турысты. Каб зберагчы прыроду, прадухіліць экалагічныя 
праблемы, у 1995 годзе быў заснаваны Нацыянальны парк 
Браслаўскія азёры. Яго працягласць з поўначы на поў- 
дзень — 56 кіламетраў, а найболыпая шырыня — 29 кіла- 
метраў.

У час вандроўкі па Браслаўшчыне мяне зачараваў раз- 
настайны рэльеф. Найперш прыцягваюць да сябе ўвагу 
шматлікія пагоркі. Яны — самай рознай велічыні і вышыні. 
Адны стаяць паасобку, другія быццам злучаны ў нейкія 
ўмацаванні, а ў катлавінах ляжаць азёры. Браслаўская гра- 
да — геалагічны помнік, створаны ў эпоху Паазерскага 
зледзянення. 20 тысяч гадоў таму тут спыніўся магутны ле- 
давік. Геолагі лічаць яго «архітэктарам» сучасных краявідаў 
Паазер’я. Самыя прыкметныя — камы і озы, якія надаюць 
рэльефу характэрныя рысы.

Слова «камы» нямецкага паходжання, яно азначае грэ- 
бень. Камамі называюць пагоркі круглаватай формы, што 
ўтварыліся, калі раставаў ледавік, а назва «озы» прыйшла 
са шведскай мовы. Так скандынавы называюць хрыбты або 
цэлыя ланцугі хрыбтоў. Схілы озаў даволі стромыя, нібы 
спецыяльна насыпаныя з пяску і жвіру. Як мяркуюць ву- 
чоныя, озы намываліся імклівымі патокамі вады. На Брас- 
лаўшчыне класічную озавую граду можна ўбачыць паміж 
азёрамі Недрава і Поцех, а таксама каля возера Снуды.

Да маўклівых сведак зледзянення адносяцца і валуны, 
падобныя на казачных волатаў. Напрыклад, валун каля 
вёскі Струста важыць больш за 40 тон. Ледавік прывалок 
яго з Аландскіх астравоў, што знаходзяцца каля Фінляндыі.

Балотны лунь з падрослым птушанем ♦ 
Птушаняты балотнага луня
Фота Сяргея Чарапіцы

Трошкі меншы памерамі Каровін камень, да якога калісьці 
прыходзілі людзі, каб пакланіцца богу Вялесу — ахоўні- 
ку і заступніку свойскай жывёлы. У старадаўніх легендах 
Вялес вядомы яшчэ пад адным імем — Волас. Нашы да- 
лёкія продкі вельмі шанавалі гэтае боства, аб чым сведчаць 
назвы азёраў Волас Паўночны і Волас Паўднёвы. Апошняе 
возера — самае глыбокае на Браслаўшчыне — 40,4 метры. 
Вада надзвычай празрыстая і чыстая, у ёй жывуць такія 
ракападобныя рэлікты ледавіковага перыяду, як бакаплаў 
Паласа, лімнакалянус, мізіда рэліктавая і пантапарэя.

Безумоўна, азёры — галоўнае багацце Браслаўскага 
краю. Займаючы 17 % тэрыторыі нацыянальнага парку, яны 
злучаюцца маляўнічымі рэчкамі і пратокамі. Сярод 30 відаў 
рыб, якія тут водзяцца, славуты вугор, судак, мянтуз...

У прыбярэжных трыснягах, на пясчаных косах і астра- 
вах раскінуліся ўладанні птушынага царства, дзе жывуць 
189 відаў птушак. Калі пашчасціць, можна на свае вочы 
ўбачыць двух крылатых рыбаловаў — скапу і арлана-бе- 
лахвоста. Прыблізна 46 % навакольных абшараў займаюць 
лясы — надзейны прытулак бурага мядзведзя, еўрапейскай 
рысі, барсука.

Жывая вада крыніц
«У рэках і азёрах жывуць рыбы, а ў крыніцах — зоркі» — 

не ведаю, ніяк не магу прыгадаць, ад каго і калі запалі 
мне ў душу гэтыя словы. Але колькі помню сябе, на кож- 
ную крыніцу дзіўлюся, як на неразгаданую загадку і вялі- 
кую таямніцу. Куды б ні прывялі вандроўныя шляхі-дарогі, 
заўсёды пацікаўлюся, ці бруіцца паблізу крынічная вадзіца. 
I абавязкова падгадаю хвілінку, зачарпну далонямі жывое 
срэбра, спаласну твар, усмак нап’юся — і дарожную стому 
ці гаркату нейкай прыкрасці як рукою здыме.

Крыніцы — надзвычай шчодры дар Маці-Зямлі. Перша- 
бытны чалавек, наш далёкі прашчур, напачатку жыў з ласкі 
прыроды: паляваў на звяроў і птушак, вучыўся лавіць рыбу, 
збіраў ягады, грыбы і арэхі. Паступова навучыўся ладзіць 
жытло, падобнае на цесны бярлог або нару. Зведаў смак 
падсмажанага на агні кавалка мяса і гаючую сілу чыстай 
вады. Агонь мог знікнуць, калі полымя не падкарміць 
галлём, не затуліць ад залевы ці ветру. А крынічная вада 
бруілася з зямлі днём і ноччу, летам і зімой, непадуладная 
ніякай сваволі. У любую пару года, у спёку і ў сцюжу, яна 
служыла людзям, птушкам і звярам. Перад крыніцай між- 
волі хацелася стаць на калені, пакланіцца, упрыгожыць лу- 
гавымі кветкамі. Да самаручна выкапанай студні старажыт- 
ны чалавек ішоў многія тысячагоддзі...

Галінка з шышкамі ♦ Квакша ♦ Вожык 

Фота Сяргея Чарапіцы

Нядзіўна, што пра крыніцы складзена мноства пры- 
гожых легенд і паданняў, прыкмет і павер’яў Каб усе пе- 
раказаць, атрымалася б вялікая кніга. Гартаеш яе сэрцам, 
слухаеш, чытаеш — і нібыта наяве трапляеш у казку.

«За гарамі, за лясамі, дзесьці на краі свету, кажуць, 
ёсць такія крыніцы, з якіх бяжыць вада мацуючая і сла- 
бая. Каб чалавек напіўся мацуючай, дык зрабіўся б дужы, 
як мядзведзь, а каб глытнуў слабай, дык зваліўся б з 
ног. Пра такія крыніцы ведаюць толькі некаторыя птушкі 
і звяры...»

«Ёсць такая жывая вада, што можа ажывіць нават 
мёртвага. I ёсць такая вада, што гоіць усялякія раны, 
лечыць усялякія хваробы. Толькі гэтую ваду цяжка зда- 
быць, бо яна дзесьці на краі свету, а на дарозе да яе засела 
нячыстая сіла, засела дзеля таго, каб не дапусціць да цуду 
чалавека...»

«У Беларусі асабліва шанавалася крынічная вада, якая 
завецца жывой вадой, бо яна ачышчае і аздараўляе, як 
святы агонь. Вясною, пасля першага грому, людзі іітглі да 
крыніц, каб памаліцца і памыцца. Ішлі ў здавён прынятыя 
дні: на Юр’я, на Міколу...»

Так гавораць ацалелыя старонкі спрадвечнай народнай 
памяці, незамутнёнай народнай душы.

Hi на імгненне не спыняецца год-карагод. Учора — со- 
нечнымі кроплямі дзьмухаўцоў смяяўся блакітны травеньскі 
ранак. Сёння — барвовай кляновай далонькай развітваецца 
з намі самотны восеньскі вечар. Заўтра — зімовы сіберны 
вецер запануе над кожнаю травінкай, над кожнаю былінкай. 
Каб пазбыцца стомы, упэўнена ляцець далей, шырэй расхі- 
нуўшы крылы, нахіліцеся над крыніцай. I вам абавязкова 
ўсміхнецца шчаслівая зорка.

Вавёрка ♦ Заяц русак ♦ Фота Сяргея^арапіцы 
Палыкавіцкая крыніца ♦ Фота Уладзіміра Ягоўдзіка

Зразумелая рэч, у вучоных свае меркаванні пра пахо- 
джанне крыніц, і да іх трэба ўважліва прыслухацца. У на- 
вуковых артыкулах крыніцы называюцца «прыроднымі вы- 
хадамі падземных вод на зямную паверхню».

Гэткая з’ява даволі пашыраная, сустракаецца як на сушы, 
так і на дне рэк і азёр, а таксама на марскім дне. Угвара- 
юцца такія выхады пры перасячэнні ваданосных гарызон- 
таў рачнымі далінамі, глыбокімі ўпадзінамі і ярамі, іншымі 
формамі сучаснага рэльефу. He апошняя роля тут належыць 
і геалагічным асаблівасцям той ці іншай мясцовасці.

Паводле навуковай класіфікацыі бываюць узыходныя 
і зыходныя крыніцы, акрамя таго, пастаянныя, рытмічныя і 
сезонныя, а таксама прэсныя, мінералізаваныя, саланаватыя, 
салёныя, мінеральныя. Вось колькі ўсялякіх асаблівасцей! 
Дадайце сюды яшчэ наступныя добра ўсім вядомыя харак- 
тарыстыкі: кіпячыя, гарачыя, цёплыя, халодныя. Апошнія 
сустракаюцца найчасцей, прынамсі, на нашай беларускай 
зямлі.

Калі мы зазірнулі ў падземныя воды, дык мушу сказаць 
наступнае. У першым ад паверхні зямлі гарызонце залягаюць 
грунтавыя воды. Над імі знаходзіцца вада-верхаводка, 
а ніжэй — пластавыя воды. Іх называюць яшчэ артэзіян- 
скімі (Artesium — ад лацінскай назвы французскай правінцыі 
Артуа). Вучоныя падлічылі: на тэрыторыі Беларусі агульныя 
запасы падземнай прэснай вады складаюць 16—18 мільяр- 
даў кубічных метраў. Спажываецца іх цяпер усяго 3—3,5 %.

Як вядома, на планеце ёсць цэлыя кантыненты, дзе 
востра адчуваецца недахоп вады. Наша краіна ў недалёкай 
будучыні можа стаць буйным экспарцёрам гэтага сапраўды 
бясцэннага багацця.

Блакітніца Ікар ♦ Жалуды ♦ Фота Сяргея Чарапіцы 

Аляпка ♦ Фота Мікалая Гулінскага

Сёння крыніцы паўсюдна шануюцца. Рэдка дзе сустрэ- 
неш, каб «крынічкі вузенькае ложа» (радкі з паэмы «Новая 
зямля» Якуба Коласа) было занядбана, наўмысна забруджа- 
на. Наадварот, бачна імкненне як мага лепш упрыгожыць 
жыццядайны выток. Хто яны, дбайныя рупліўцы? Школьнікі, 
студэнты, людзі сталага веку самых розных прафесій. На 
Берасцейшчыне, напрыклад, створаны пашпарты выяўле- 
ных крыніц. Сабраныя звесткі і радуюць, і прымушаюць 
задумацца. Цяжка даць веры, але на Палессі трапляюцца 
раёны, дзе не засталося аніводнай крыніцы! Старажылы 
рукамі разводзяць: «А як жа, крынічную вадзіцу мы пілі, 
ды забыліся, калі...» Даследаванні пацвярджаюць — гэта 
вынік бяздумна і безаглядна праведзенай у сярэдзіне міну- 
лага стагоддзя меліярацыі.

У даўніну існавала павер’е, што крыніцы часам крыў- 
дзяцца на людзей, таму высыхаюць. He забывайце стара- 
даўнюю мудрасць. Залішні клопат толькі шкодзіць вытоку. 
Нельга лезці рыдлёўкай у струмень, капаць залатое крыніч- 
нае дно! Дзівосная срэбраная нітачка жывой вады вельмі 
чуйная, у любы момант можа парвацца.

Хочацца верыць, што да крыніц не зарастуць сцежкі. Hi 
сёння, ні заўтра — ніколі.

Ніхто пакуль не падлічыў, колькі крыніц бруіцца на бела- 
рускай зямлі. Адны з іх вядомы толькі ў мясцінах, дзе 
струменьчык прабіўся на белы свет. А пра другія добрая 
слава ляціць па ўсёй Беларусі. Раскажу пра тры крыніцы, 
найбольш дарагія майму сэрцу.

На Слонімшчыне ўжо некалькі стагоддзяў існуе славуты 
Жыровіцкі манастыр. Народнае паданне сведчыць, калісьці 
на тых абшарах, дзе сёння стаіць мястэчка Жыровічы, рос 
векавечны лес. На ўскрайку лесу быў пагорак, з якога цякла 
крынічка. Летнім днём, каб спатоліць смагу, пастушкі пры- 
гналі сюды статак і заўважылі дзівоснае святло. На грушы- 
дзічцы, якая расла паблізу ад крыніцы, сонечным зайчыкам 
свяціўся каменны абразок з выявай Божай Маці. Хлапчукі 
прынеслі абразок уласніку маёнтка Аляксандру Солтану. 
Той схаваў знаходку ў куфэрак. Назаўтра да Солтана за- 
віталі госці. Гаспадар хацеў паказаць абразок гасцям, але ў 
куфэрку было пуста... А вечарам таго ж дня пастушкі зноў 
прынеслі абразок у маёнтак! Яны знайшлі яго на вершалі- 
не той самай грушы, што і ўчора. Уражаны цудам, Солтан 
загадаў пабудаваць над крыніцай царкву. Цудадзейны выток 
па сённяшні дзень імкне пад алтаром Успенскага сабора. 
Зблізку і здалёку ў Жыровічы спяшаюцца людзі, каб пад- 
мацаваць стомленую жыццёвымі нягодамі душу і хворае 
цела. На ўскрайку мястэчка з-пад высокай гары бруіцца 
яшчэ адна крыніца, да якой спяшаюцца людзі.

Былая вёска Крупцы даўно трапіла ў гарадскую рысу 
Мінска. Цяпер тут раскінуўся сучасны мікрараён з пры- 
гожаю назвай Вяснянка. Жыхары амаль штодня хадзілі па 
ваду, якая цурчэла каля праспекта Пераможцаў з упрыго- 
жанай барэльефам металічнай трубы.

Калісьці ў Крупцах было шматлюдна ад вернікаў. Яны 
прыходзілі з усіх куткоў Мінскай губерні, каб пакланіцца 
абразу Божай Маці, які ў 1612 г. аб’явіўся на дне крыніцы. 
Потым аказалася, што крынічная вада дапамагае пазбавіцца 
ад многіх хвароб, вяртае зрок. Найбольшую моц яна мела 
ў маладзіковыя дні... 3 часам над вытокам узнікла драўля-



ная каплічка. У сярэдзіне XIX стагоддзя, дзякуючы ахвяра- 
ванням, на яе месцы быў збудаваны храм. Калі ж царкву 
ў 1936 годзе дазвання разбурылі, Крупецкі абраз Божай 
Маці невядома куды знік. А галоўная святыня — жывая 
крыніца — засталася. I ўрэшце вярнула страчаны духоўны 
зрок іхнім нашчадкам’ У самым канцы нядаўна мінулага 
стагоддзя ў Крупцах зноў паўстаў велічны сабор. Скажыце, 
хіба нельга назваць цудам непераможнасць святыняў?

А цяпер мой шлях бяжыць на Віцебшчыну, у край 
незлічоных рэк і азёр, дзе мне пашчасціла знайсці сапраўды 
райскі куточак. Дыбаў я, дыбаў, як даўней казалі, і надыбаў 
на возера Гарнасвечча. Адна назва чаго варта! Таямніца з 
таямніц! За возерам, на пагорку, вёсачка, у якой жывуць- 
зімуюць тры душы. Адразу за вёсачкай — рэчка Ула, ці 
Уллянка, як пяшчотна яе заве тутэйшы люд. Спынюся на 
вузкай, двум легкавікам не размінуцца, вуліцы, па левай 
руцэ — возера, а праваруч — рэчка. А душа, нібыта лас- 
таўка, лунае высока-высока пад аблокамі! Каб перавесці дух 
ад хараства і радасці, іду за ваколіцу, да стромкага рачнога 
берага. Пасярод крутога схілу, у густым хмызняку, стаіць 
поўная, як вока, крыніца. Я сам, без падказкі, знайшоў да 
яе сцежку. Затое сто разоў паспеў пераканацца: тут жыве 
вельмі смачная вада. Іду сюды — нікога з сабой не клічу і 
за руку не цягну. Кожны з нас у жыцці мусіць сам знайсці 
сваю крыніцу.

Срэбракрылыя стужкі
Самай вялікай ракой на свеце лічыцца афрыканскі Ніл. 

Разам з прытокам Кагерай ён выцягнуўся аж на 6671 кіла- 
метр. У Еўропе першынство трымае Волга — ад вытоку 
да вусця яе даўжыня 3530 кіламетраў. Зразумела, такімі 
адлегласцямі нам, беларусам, пахваліцца не выпадае. Ад- 
нак дастаткова зірнуць на геаграфічную карту, каб пера- 
канацца: сваёй выявай Беларусь нагадвае чалавечую да- 
лонь, уздоўж і ўпоперак спярэшчаную рэкамі-маршчын- 
камі. Па тэрыторыі нашай краіны цячэ амаль 21 тысяча 
рэк і ручаёў, агульная даўжыня якіх больш за 90 тысяч 
кіламетраў Калі злучыць іх у суцэльную блакітную стуж- 
ку, дык можна аперазаць планету па экватары. I нават 
не адзін раз, а двойчы! У свае школьныя гады, на ўро- 
ках геаграфіі, я вельмі ганарыўся гэтым незвычайным 
рэкордам.

У старажытнасці рэкі былі самымі надзейнымі дарогамі. 
Пра гэта сведчыць гандлёвы шлях «з варагаў у грэкі», які 
праз Дняпро і Заходнюю Дзвіну злучаў Балтыйскае мора 
з Чорным. Рэкам адведзена значнае месца ў навуковых 
працах славутага грэчаскага астранома Клаўдзія Пталамея. 
Ён жыў у другім стагоддзі нашай эры ў егіпецкім гора- 
дзе Александрыя. Будучы рознабакова адукаваным чала- 
векам, Пталамей стварыў «Дапаможнік па геаграфіі», дзе 



расказаў пра вядомыя на той час краіны і народы. Акрамя 
таго, ён склаў 27 карт тагачаснага свету: адну агульную і 
26 карт асобных краін. На жаль, іх арыгіналы не захава- 
ліся — згарэлі ў час пажару Александрыйскай бібліятэкі. 
Праз некалькі стагоддзяў страчанае часткова аднавілі па 
фрагментах ацалелых рукапісаў. Нас у першую чаргу ціка- 
віць Сарматыя — так дзве тысячы гадоў таму называлася 
Усходняя Еўропа. На старонках «Касмаграфіі» Пталамея, 
выдадзенай у 1482 годзе ў Германіі, змешчана карта Сар- 
матыі, на якой прысутнічаюць і беларускія землі. На карце 
паказана, што тут у паўночным напрамку цякуць дзве ракі: 
Хранон (грэчаская назва Нёмана) і Рубон (грэчаская назва 
Заходняй Дзвіны). Абедзве ўпадаюць у Сармацкае мора 
(так Пталамей называў Балтыйскае мора). А вось з поўначы 
на поўдзень цячэ Барысфен (грэчаская назва Дняпра), які 
ўпадае ў заліў Понта Эўксінскага (грэчаская назва Чорнага 
мора). Цікава тое, што Пталамей, як мяркуюць сучасныя 
даследчыкі, прыняў за вярхоўе Дняпра раку Бярэзіну бо на 
карце не адлюстраваны яе характэрны выгін каля Оршы, 
дзе рэчышча Дняпра крута мяняе напрамак.

Арабскі географ Аль-Ідрысі (поўнае яго імя — Абу 
Абдалах Мухамад ібн Мухамад ібн Абдалах ібн Ідрыс ал- 
Хамудзі ал-Хасані) жыў праз тысячу гадоў пасля Клаўдзія 
Пталамея. Ён быў нашчадкам вядомага арабскага роду, пра- 
цаваў у горадзе Палерма, дзе служыў пры двары сіцылій- 
скага караля Роджэра II. Аль-Ідрысі стварыў геаграфічную 
энцыклапедыю «Нузхат ал-муштак» (1139—1154) і яе ска- 
рочаны адпаведнік, вядомы пад назвай «Малы Ідрысі». 
Адначасова вучоны рупліва склаў незвычайны геаграфічны 
атлас, падзелены на сем «кліматаў». У сёмым (паўночным) 
«клімаце» паказаны скандынаўскія і балтыйскія землі, a



таксама абшары паўночнай Русі. Паводле меркаванняў не- 
каторых даследчыкаў, тут нанесены рака Днабрус (Дняпро) 
і яе выток рака Бельтас (Бярэзіна). Дарэчы, на захадзе ад 
ракі Бельтас пазначаны горад Муніска — старажытны Ме- 
неск. А на захадзе ад Днабруса ляжыць вялізнае возера 
Цермі, куды ўпадаюць па чатыры ракі з поўдня і захаду і 
сем рэк з поўначы. Мабыць, географ меў на ўвазе бяскрай- 
нія палескія балоты. Хутчэй за ўсё купцы-першапраходцы, 
якія гандлявалі з мясцовым насельніцтвам і заадно збіралі 
для Аль-Ідрысі звесткі, наведвалі палескую нізіну ў весна- 
вую ці восеньскую паводку, калі Прыпяць разлівалася на 
дзясяткі кіламетраў.

Назвы рэк і азёраў ручаёў і балот — найстаражытней- 
шая мова зямлі. Яна падобная на жывое рэха, што дака- 
цілася да сённяшніх дзён ад галасоў першабытных насель- 
нікаў рачных ці азёрных берагоў.

Як растлумачыць, напрыклад, назву «Заходняя Дзвіна»? 
Слова «заходняя» ў назве з’явілася параўнаўча нядаўна, у 
XIX стагоддзі, каб адрозніваць Заходнюю Дзвіну ад Паўноч- 
най Дзвіны, што ўпадае ў Белае мора. Летапісец Нестар, 
аўтар «Аповесці мінулых гадоў», складзенай у 1113 годзе, 
разам з Дняпром упамінае і Дзвіну. Аднак задоўга да Не- 
стара і, дарэчы, пасля яго смерці — гэтая рака называла- 
ся па-рознаму: Эрыдан, Рубон, Турант, Хезін, Дуна, Дзіна, 
Даўгава... Адны вучоныя сцвярджаюць: гідронім «Дзвіна» 
азначае «спакойная, ціхая». Другія мяркуюць інакш: маўляў 
назва «Дзвіна» ў перакладзе значыць «шмат вады».

Апошняе тлумачэнне мне падабаецца больш за астатнія. 
Нашы рэкі ў даўніну былі паўнаводнымі, а самыя буйныя — 
прыдатнымі для суднаходства. Яшчэ ў пачатку XX ста- 
годдзя ў Беларусі, нібыта ў марской дзяржавы, існава- 
ла такая разнастайная флатылія — проста дзіву даешся! 
А як нязвыкла і загадкава называліся тагачасныя рачныя 
караблі: барка, берліна, ганчак, лайба, люза, струг, паўструг, 
шкуна... Кожнае драўлянае судна адрознівалася ад іншых 
як з выгляду, так і памерамі. Баркі і люзы будаваліся на 
адну навігацыю і сплаўляліся толькі ўніз па рацэ, а потым 
прадаваліся разам з астатнім таварам. Ганчакі, берліны і 
лайбы служылі да дзесяці гадоў, хадзілі як уніз па рацэ, 
так і ўверх, наколькі дазваляла глыбіня вады ў рэчышчы. 
Усе рачныя караблі прызначаліся для перавозкі грузаў: 
збожжа, солі, вугалю, прамысловых вырабаў і будаўнічых 
матэрыялаў...

Асабліва прыгожа глядзеліся судны з напятымі ветразя- 
мі, да якіх належалі берліны і лайбы. Найбольшае распаў- 
сюджанне атрымалі берліны, у першую чаргу па Дняпры 
і яго шматлікіх прытоках. Наогул, берліну можна назваць 
шэдэўрам рачнога суднабудаўніцтва.

Сярэдняя даўжыня берліны складала каля 20 сажняў — 
гэта прыкладна 42 метры, а ў шырыню яна мела 12—13 ар- 
шынаў што значыць 9 метраў. Над бартамі ладзіўся двух- 
схільны дах. Пад ім знаходзілася памяшканне, падзеленае 
на гарышча, каюту, два пакоі для тавараў, паміж якіх пакі- 
далася вуляла — каморка для стоку вады. На берліне лоц- 
ман і яго каманда, не сыходзячы на бераг, гатавалі ежу, 
адпачывалі. Судна брала на борт 200 тон грузу, уніз па рацэ 
ішло з дапамогай шастоў і ветразяў. На мачце і дзвюх рэях 
расхіналі вялікі ветразь і малы, так званы «бычок». Пры

спадарожным ветры і з разгорнутымі ветразямі берліны за 
дзень праходзілі ўніз да 100 кіламетраў, а супраць плыні — 
напалову менш. Трэба таксама адзначыць: каб ісці да вусця, 
хапала шасці чалавек. Да вытоку нагружаную берліну вяла 
каманда з 20—30 рабочых, бо даводзілася часта браць у 
рукі шасты.

3 канца XIX стагоддзя драўляны флот паступова пры- 
ходзіць у заняпад. Пасажыры і гандляры аддаюць перавагу 
зручнай і хуткай чыгунцы. На рэках з’яўляюцца жалезныя 
параходы: спачатку колавыя, а потым і вінтавыя. У яка- 
сці паліва для паравых рухавікоў выкарыстоўваліся дровы 
і вугаль.

На Прыпяці новую тэхніку ўпершыню ўбачылі ў дру- 
гой палове XIX стагоддзя, калі з Пінска ў далёкі Крэменчуг 
адчаліў параход «Вісла» ўласніка Пуслоўскага. У 1855 годзе 
граф Тызенгаўз купіў за мяжой параход «Кейстут», які ха- 
дзіў у ніжнім цячэнні Нёмана, ад Тыльзіта да Коўна. I толькі 
ў 1892 годзе ў межах Беларусі былі наладжаны рэгулярныя 
параходныя рэйсы па Заходняй Дзвіне паміж Віцебскам, 
Бешанковічамі і Полацкам.

Мабыць, я занадта захапіўся старадаўнім флотам. 
I ніводным словам пакуль не абмовіўся пра рачных жы- 
хароў — рыб, птушак, звяроў... Рыбацкае шчасце і сёння 
ўсміхаецца хлапчукам з вудай у руцэ на зялёным беразе. 
У пластмасавым вядзерцы весела скачуць злоўленыя плотач- 
кі і акунькі. Зрэдку ў газетах паведамляецца пра ўдачлівага 
рыбака, якому пашанцавала злавіць пудовага сома. Жывуць 
яшчэ вусатыя веліканы ў Бярэзіне і Прыпяці! А вось для 
параўнання кароткі запіс, пакінуты летапісцам на старонках 
«Магілёўскай хронікі»:

«У 1707 годзе, у студзені, перад Божым нараджэннем, 
праз Магілёў везлі надта вялізную бялугу. Яна ляжала на 
двух санях і мела такую галаву і бруха, што ледзь двума 
сажнямі можна было абняць...»

Яшчэ ў пачатку XX стагоддзя асятры і бялугі нярэдка 
сустракаліся ў Сажы і ніжняй частцы Дняпра, а цяпер упа- 
мінаюцца ў Чырвонай кнізе Рэспублікі Беларусь як зніклыя.

Даўно адышлі ў нябыт прадзедаўскія берліны і стругі, 
не бачна на нашых рэках пасажырскіх цеплаходаў За апош- 
нія 50 гадоў Заходняя Дзвіна і Нёман, Дняпро і Прыпяць 
так абмялелі, што летам іх можна ў некаторых месцах пе- 
райсці бродам. Як кажуць, вераб’ю па калена — вось куды 
мы прыплылі!

Бяроза — рэчка майго дзяцінства. Ад яе вытоку і да 
вусця, калі захацець, можна прайсці за адзін дзень. У пер- 
шай палове XX стагоддзя на берагах Бярозы працавалі 
ажно чатыры млыны. Млыновыя запруды ў час паводкі не 
давалі каламуці і смеццю забрудзіць рэчышча. Да таго ж, 
падаючы ўніз з плаціны, вада ўзбагачалася кіслародам, што 
спрыяла размнажэнню вадзяной жыўнасці. Амаль на кож- 
ным паваротку Бярозы былі глыбокія віры, куды ніхто з 
хлапчукоў не адважваўся ныраць. Старыя людзі казалі, што 
адтуль б’юць крыніцы, таму рэчка такая глыбокая і паўна- 
водная.

Звычайнай вудай, зробленай з гнуткай ляшчыны, тут 
можна было налавіць печкуроў, дастаць з-пад карчоў вуса- 
тых растапыраў ракаў У Бярозе вадзілася шмат шчупакоў

ментузоў, трапляліся стронгі, абсыпаныя па баках вясёлка- 
вымі кропелькамі.

У 60-х гадах мінулага стагоддзя экскаватарная пашча 
загубіла Бярозу. Яе каналізаванае рэчышча нагадвала мар- 
сіянскі роў, на дне якога ледзь-ледзь тачылася вада. Праз 
некалькі дзесяцігоддзяў рэчка стала ажываць, паступова 
намацваючы колішняе рэчышча. Падмытыя берагі сям-там 
абсоўваліся, зарасталі аерам і вербалозам. Зноў з’явіліся 
яміны-віры, няхай не надта глыбокія, дзе сённяшнія хлап- 
чукі ловяць печкуроў і яльчыкаў...

Зачараваная Свіслач
Зірніце на карту, і вы пераканаецеся, што многія га- 

рады — як у Бедарусі, так і ў іншых краінах, — узніклі на 
берагах вялікіх і малых рэк.

Праз Віцебск і Полацк працякае Заходняя Дзвіна. На бе- 
рагах Дняпра знаходзяцца Орша, Магілёў, Быхаў і Рэчыца. 
Каля Нёмана нашы далёкія продкі заснавалі Гродна, а па- 
блізу Прыпяці паўсталі Пінск, Тураў і Мазыр. Гомель быў 
пабудаваны на Сажы, старажытны Брэст — у сутоках За- 
ходняга Буга і Мухаўца.

Археалагічныя раскопкі сведчаць: першабытныя па- 
селішчы з’явіліся больш за 20 тысяч гадоў таму. Рэкі 
служылі надзейнымі дарогамі паміж асобнымі плямёнамі, 
былі багатыя рыбай, вадзянымі звярамі і птушкамі, таму 
шчодра кармілі тагачасных людзей.

Можна ўпэўнена сказаць, што менавіта на рачных і 
азёрных берагах пачалася гісторыя чалавецтва.

Ёсць цікавая мовазнаўчая навука тапаніміка. Гэтае сло- 
ва паходзіць ад грэчаскіх слоў topos, яно перакладаецца як 
«мясціна», і опута, што азначае «імя». Тапаніміка займа- 
ецца вывучэннем геаграфічных назваў. Мы часта бачым іх 
на шыльдах, яны гучаць па радыё і тэлевізары, у пасажыр- 
скім транспарце. Многія назвы існуюць на працягу не- 
калькіх тысячагоддзяў, а іншыя ўзніклі нядаўна.

У тапаніміцы ёсць асобны раздзел гідранімія, што ў пе- 
ракладзе з грэчаскай мовы значыць «імя вады». Гідранімія 
вывучае назвы рэк, ручаёў і азёраў. Асобныя назвы ўсім 
зразумелыя, а некаторыя гучаць загадкава.

Існуе некалькі меркаванняў пра назву ракі Свіслач. 
Адны даследчыкі кажуць, што яна ўтварылася ад балцкага 
слова, якое азначае «імклівую плынь». А другія вучоныя 
гэтую загадку тлумачаць інакш. Маўляў, тут прысутнічае за- 
пазычанне з фіна-ўгорскіх моў слова, якое перакладаецца 
як «ручай з возера ці балота».

Так ці інакш, але назва Свіслач з’явілася ў дагістарычны 
час, калі не існавала ніякіх меж, а старажытныя людзі ван- 
дравалі ў пошуку лепшых мясцін. Потым на нашай зямлі 
пасяліліся славянскія плямёны. Напэўна, яны падпарадка- 
валі сабе ранейшых жыхароў, а колішнія назвы засталіся 
нязменнымі.

Ад гідронімаў узніклі назвы многіх паселішчаў. Напры- 
клад, назвы рэк Палаты і Віцьбы ператварыліся ў найменні 
гарадоў Полацка і Віцебска, а ў нізоўях ракі Свіслач існуе 
аднайменная вёска.

Старажытны Мінск, на думку археолагаў і гісторыкаў, 
спачатку знаходзіўся каля невялікай рэчкі Менкі, таму і 
называўся Менскам. Потым тагачасныя жыхары знайшлі 
больш зручнае месца і пабудавалі ў сутоках Свіслачы і Ня- 
мігі драўляны замак. Менавіта тут адбылася бітва полацка- 
га князя Усяслава Чарадзея з кіеўскімі князямі, пра якую 
згадваецца ў «Аповесці мінулых гадоў».

Пра заснаванне Менска народная памяць захавала ціка- 
вую легенду. Калісьці на беразе Свіслачы, паміж Татарскім 
канцом і Пярэспенскім мастком, жыў чараўнік, якога звалі 
Менескам. Ён пабудаваў вадзяны млын на сямі колах і ма-



лоў з каменняў муку. Днём чараўнік нікому не паказваўся 
на вочы, а ноччу ездзіў на млыне па наваколлі і збіраў у 
сваю дружыну асілкаў. Асілкі заснавалі каля Свіслачы па- 
селішча. Так на нашай зямлі з’явіўся адважны і дужы народ. 
3 таго часу засталася прымаўка: «Не пайду я да Менска ад 
шляху Віленскага, а пайду па шляху Віленскім і сустрэнуся 
з Менескам».

У Свіслач упадала рачулка Пярэспа, якая выцякала з 
Камароўскага балота. Слова «пярэспа» азначала месца, дзе 
штосьці перасыпалі, хутчэй за ўсё пясок, неабходны для бу- 
даўніцтва. У сярэдзіне мінулага стагоддзя Пярэспу асушылі, 
а там, дзе яна бруілася, паўсталі гарадскія кварталы. На бе- 
разе Камсамольскага возера, дзе калісьці зліваліся Свіслач 
і Пярэспа, стаіць помнік у выглядзе млыновага кола, ство- 
раны скульптарам Канстанцінам Селіханавым.

Паводле геаграфічных даведнікаў, даўжыня Свіслачы 
335 кіламетраў, а выток знаходзіцца на Мінскім узвышшы, 
каля вёсак Векшычы і Шапавалы, непадалёку ад гары Маяк 
(335 м над узроўнем мора). Ад Мінска туды 40 кіламетраў.

Больш за тысячу гадоў таму побач з рачулкай, што ўпа- 
дала ў Свіслач, па загадзе князя Уладзіміра майстры па- 
будавалі драўляную крэпасць. Сюды кіеўскі ўладар выслаў 
сваю жонку, непакорную князёўну Рагнеду, і старэйшага 
сына Ізяслава. Так узнік горад Заслаўе.

Напэўна, у гэты самы час паўстаў і Менскі замак, які 
быў памежным умацаваннем Полацкага княства. Вакол зам- 
ка жылі рамеснікі, гандляры. Праз стагоддзе новае паселіш- 
ча ператварылася ў цэнтр асобнага княства. Чаўны менскіх

купцоў па імклівай свіслацкай вадзе траплялі ў Бярэзіну, 
а з Бярэзіны ў магутны Дняпро, адкуль кіравалі да Кіева 
і Чорнага мора.

Паўнаводную Свіслач мацавалі шматлікія прытокі і кры- 
ніцы, якія з надыходам вясны звінелі, быццам дзівосныя 
сярэбраныя гуслі. За апошняе стагоддзе яны амаль за- 
моўклі, бо незваротна зніклі, але некаторыя пакуль бруяцца.

На паўднёвай ускраіне Мінска працякае Лоша. У яе сцю- 
дзёнай вадзе некалі вадзіліся ласосі (іх называлі лошамі), 
таму рэчка атрымала такую назву. 3 маленькага ручайка 
за мікрараёнам Уручча пачынаецца Сляпянка. Калісьці яна 
кружыла то ў адзін бок, то ў другі, нібы сляпая, за што яе 
празвалі Сляпянкай. Акрамя названых рачулак, яшчэ заха- 
валіся Цна, Крупка, Трасцянка, Мышка.

Вядома, Свіслач значна меншая за Дняпро ці Нёман, 
але затое мела круты нораў, які неаднойчы спазналі на сабе 
жыхары Мінска. Вось некалькі прыкладаў.

У 1888 годзе на Свіслачы адбылася моцная веснавая па- 
водка. Шалёная плынь затапіла гарадскія вуліцы, паламала 
драўляныя масты, разбурыла некалькі дамоў.

У 1901 годзе паводка пачалася 20 сакавіка. Напярэдадні 
цэлую ноч не сціхаў дождж, а на світанні Свіслач і Ня- 
міга выйшлі з берагоў. У 6 гадзін раніцы пад вадой апы- 
нуўся Рыбны рынак, што знаходзіўся каля вуліц Няміга і 
Астроўскага.

Самая вялікая паводка адбылася ў 1931 годзе. Напры- 
канцы сакавіка нападала шмат снегу, які пачаў хутка рас- 
таваць. Вада ў Свіслачы прыбывала восем сутак, спачатку

павольна, а потым імкліва. Рака выйшла з берагоў, зата- 
піўшы некалькі вуліц. На ўсёй тэрыторыі, дзе цяпер стаіць 
будынак Дзяржаўнага цырка і раскінуўся дзіцячы парк імя 
Максіма Горкага, бурліла вада.

Каб пазбегнуць новых затапленняў, перад Вялікай Ай- 
чыннай вайной рэчышча значна паглыбілі і пашырылі, 
выкапалі вадасховішча, якое назвалі Камсамольскім возе- 
рам. У 50-х гадах мінулага стагоддзя частку берагоў «за- 
кавалі» ў бетонныя блокі, таму Свіслач супакоілася. Аднак 
непакорная Няміга па-ранейшаму напамінае пра сябе. Аса- 
бліва летам, калі на Мінск абрынецца моцны лівень. Тады 
гарадскі транспарт спыняецца, бо вуліца Няміга, нібыта ў 
мінулыя стагоддзі, зноў ператвараецца ў рэчку.

У сярэдзіне мінулага стагоддзя Свіслач запрудзілі дам- 
бай, так узнікла Заслаўскае вадасховішча, або Мінскае мора, 
як інакш яго называюць. Потым з’явіліся яшчэ два вада- 
сховішчы — Крыніца і Дразды.

За наступныя дзесяцігоддзі Мінск ператварыўся ў вялікі 
горад, дзе жылі больш за паўтара мільёна чалавек. У ціха- 
плыннай Свіслачы не хапала вады для гарадской гаспадаркі 
і прамысловасці, узнікла пагроза, што паступова яна зусім 
перасохне.

Вучоныя прапанавалі «падмацаваць» Свіслач вадой з 
іншых рэк, напрыклад Нёмана ці Бярэзіны. Быў зацвер- 
джаны праект, які аказаўся найбольш танным, а вада — 
самай лепшай па якасці.

Вілейска-Мінская водная сістэма будавалася з 1968 па 
1976 год. Спатрэбілася 5 гадоў, каб на Віліі, перагароджанай



двухкіламетровай плацінай, разлілося вадасховішча. Адна- 
часова пракладваўся канал даўжынёй 60 кіламетраў, а на 
яго берагах збудавалі шэсць магутных помпавых станцый, 
якія няспынна пампуюць ваду ўгору, бо перапад вышыні 
паміж Вілейскім вадасховішчам і Мінскім морам складае 
амаль 75 метраў.

Да злучэння з каналам Свіслач мае ўсяго некалькі 
кіламетраў шырыня такая, што лёгка пераступіць, таму 
пасля Крывасельскай помпавай станцыі далей цячэ 95 % 
вілейскай вады. Але дзякуючы гэтаму ўнікальнаму праекту 
Свіслач засталася ракой, а не кволай ручаінкай.

Свіслач цячэ праз Мінск на працягу 20 км, закаваная 
ў бетонныя берагі. У мікрараёне Вяснянка, дзе яшчэ за- 
хавалася старое рэчышча, затуленае вербамі і алешнікам, 
рыбакі ловяць акунёў і плотак, падлешчыкаў і шчупакоў 
А на світанні, калі пашанцуе, можна ўбачыць андатру 
і норку.

Ніжэй стаяць некалькі плацін, плынь запавольваецца, 
дно зарастае. Пасля дажджу з вуліц сцякае брудная вада, 
прамысловыя сцёкі нясуць атруту. Эколагі лічаць, што 
Свіслач на выхадзе са сталіцы — самая забруджаная рака 
Беларусі.

У апошні час шмат зроблена, каб выправіць гэтае жах- 
лівае становішча. Уздоўж Свіслачы пракладзены прыгожы 
веласіпедны маршрут. Рэчышча паглыбілі на паўтара метра, 
пачысцілі ад донных адкладаў і смецця, якое накідалі тыя, 
хто абыякавы да хараства роднай прыроды.

Нядаўна ў сталіцы быў заснаваны экалагічны рух 
«Чыстая плынь». Да яго далучаецца ўсё больш і больш 
добраахвотнікаў. Яны клапоцяцца, каб Свіслач зноў стала 
чыстая і празрыстая.

Палеская Амазонія
Палеская нізіна знаходзіцца на поўдні Беларусі. Праз 

яе неабсяжныя лясы і балоты цячэ Прыпяць — маці ўсіх 
палескіх рэк і рачулак, галоўны прыток Дняпра. Дзякуючы 
багаццю навакольнай прыроды Палессе часам называюць 
еўрапейскімі джунглямі, а Прыпяць параўноўваюць з най- 
вялікшай ракой свету — бразільскай Амазонкай.

Першым даследчыкам Палесся лічыцца старажытнагрэ- 
часкі гісторык Герадот, які жыў 2,5 тысячы гадоў да на- 
шай эры. Герадот — аўтар славутай «Гісторыі» з 9 кніг. 
У адной з іх, «Мельпамене», расказваецца пра Скіфію і 
наваколлі Барысфена (так у старажытнасці называлі Дняп- 
ро), а таксама згадваецца мора, вакол якога жылі будзіны 
і неўры. Апошнія нібыта на некалькі дзён ператвараліся 
ў ваўкоў. Гэта самая ранняя пісьмовая крыніца з геаграфіч- 
нымі звесткамі пра тагачасную Беларусь. На думку даслед- 
чыкаў, Герадот пакінуў супярэчлівыя, але вельмі каштоўныя 
факты. Сапраўды, пасля ледавіковай эпохі на Палескай нізі- 
не існавала калі не мора, дык вялізнае возера, злучанае як 
з Балтыйскім морам, так і з Чорным.

Праведзеныя пазней археалагічныя даследаванні па- 
казалі, што першыя паселішчы на Палессі з’явіліся ў да- 
гістарычны час. Пра гэта сведчыць першабытная стаянка,

Фота Мікалая Гулінскага

раскапаная на прыпяцкім беразе каля вёскі Юравічы Ка- 
лінкавіцкага раёна. 26 тысяч гадоў — такі ўзрост гэтага ар- 
хеалагічнага помніка. Акрамя шматлікіх рэчаў, зробленых 
рукамі нашых далёкіх прашчураў, вучоныя знайшлі чарапы 
і косці мамантаў, рэшткі іншых дзікіх жывёл — лася, казулі, 
дзікага каня тарпана.

Міналі тысячагоддзі. Каменны век змяніўся бронзавым, 
на змену бронзаваму прыйшоў жалезны. 3 асобных родаў 
старажытных людзей складаліся плямёны. 3 цягам часу на 
прыпяцкіх берагах сталі жыць дрыгавічы — адно з самых 
вялікіх усходнеславянскіх плямёнаў.

Потым заззяла, нязгаснае святло пісьменства. У Лаўрэн- 
цьеўскім летапісе з’явіўся запіс: «В лето 6488 (980)... бе бо 
Рог'ьволод'ь перешел'ь нзь заморья, ммяше власть свою 
Полотьске, а Туріэ Турове, от него же н туровцм прозва- 
шася».

Паводле падання, князь Тур прыйшоў на Палессе, бо 
тут «былі вялікія выгоды: мноства звяроў, рыбы і розных 
птушак». Пра тураўскія ваколіцы засталося шмат легенд, 
асабліва пра Тур-калодзеж, дзе прыняў сваё хрышчэнне за- 
снавальнік горада.

У Тураве мала засталося слядоў далёкай мінуўшчыны, 
асабліва помнікаў каменнага і драўлянага дойлідства. За- 
тое творчасць Кірылы Тураўскага, які нарадзіўся 800 гадоў 
таму, аказалася непадуладнай забыццю.

На Замкавай гары стаіць помнік самаму вядомаму 
сыну Турава. Прынясіце букецік палявых кветак, калі вам 
надарыцца магчымасць прыйсці сюды. Палеская прырода 
была крыніцай натхнення Кірылы Тураўскага, жывіла яго 
неўміручае Слова.

За два апошнія стагоддзі гаспадарчая дзейнасць значна 
змяніла аблічча палескай зямлі. У канцы XVIII стагоддзя ў 
Тураве пачала гаспадарыць англійская гандлёвая кампанія. 
Купіўшы ў тагачасных уладальнікаў навакольныя лясы, чу- 
жаземцы пусцілі іх пад сякеру. Па шырокай Прыпяці па- 
цягнуліся да Чорнага мора незлічоныя караваны плытоў. 
Праз некалькі гадоў тут наогул зніклі б векавыя дубровы 
і бары, равеснікі легендарнага князя Тура. Спыніў разбой 
імператарскі ўказ аб забароне знішчэння палескіх лясоў

Затое самых добрых слоў заслугоўвае Заходняя экс- 
педыцыя па асушэнні балот пад кіраўніцтвам генерала Іосі- 
фа Жылінскага, што працавала на Палессі ў канцы XIX ста- 
годдзя. Экспедыцыя распачала навуковае даследаванне ба- 
гаццяў палескага краю, упершыню разгарнула тут разумную 
меліярацыю. Аднак найбольшы размах меліярацыі прый- 
шоўся на другую палову XX стагоддзя. Тады пры дапамозе 
магутнай тэхнікі знікалі балоты і лугі, а многія рэкі пе- 
ратвараліся ў каналы. Як хутка выявілася, вынікі аказаліся 
несуцяшальныя. Урадлівасць палеткаў штогод зніжалася. 
Недахоп вады выклікаў засуху і пясчаныя буры, скараціла- 
ся біялагічная разнастайнасць наваколля...

Каб захаваць для нашчадкаў жывыя куткі Палесся, у 
1969 годзе быў заснаваны ландшафтна-гідралагічны за- 
паведнік (з 1996 года — Нацыянальны парк Прыпяцкі). 
Яго плошча — 188,5 тысяч гектараў, 86 тысяч гектараў — 
асоба ахоўваемая тэрыторыя. Дзве трэці тэрыторыі зай- 
маюць лясы, дзе знайшлі сабе прытулак 35 відаў жывёл, 
уключаных у Чырвоную кнігу. Сярод іх — барсук, рысь, 
арэшнікавая соня, зубры... Першых зуброў сюды прывезлі



з Белавежскай пушчы і Прыокска-Тэраснага запаведніка. 
Аб’яднаныя ў адну сям’ю, яны выдатна прыжыліся, і цяпер 
іх статак налічвае дзясяткі галоў.

Асабліва вялікая роля ў захаванні мясцовай флоры і 
фаўны належыць абалоне Прыпяці, верхавым і нізінным ба- 
лотам, лугам і сенажацям. Кожнай вясной вялікую плошчу 
нацыянальнага парку залівае паводка. Арнітолагі тут на- 
лічылі амаль 250 відаў птушак. Сапраўдны птушыны рай! 
Мне пашанцавала нават убачыць белую сініцу — надзвычай 
рэдкі від, які трапляецца ў цэнтральнай частцы Палесся. 
Наогул, каб убачыць разнастайнасць і багацце палескай 
прыроды, неабавязкова блукаць па лясах і балотах, не ма- 
ючы ніякіх шанцаў адбіцца ад камароў. Дастаткова пры- 
ехаць сюды вясной, калі вернуцца з выраю птушкі, і зра- 
біць вандроўку на Тураўскі луг...

Цікавы занятак у канцы XIX стагоддзя прыдумаў 
настаўнік з Даніі X. Мортэнсен. Менавіта ён, вывучаючы 
жыццё шпакоў, вырашыў надзяваць ім на нагу, перад тым 
як адпусціць на волю, цынкавыя кольцы з дакладнай да- 
тай і месцам кальцавання. Дзякуючы кальцаванню арніто- 
лагі вызначылі працягласць жыцця многіх птушак, дзе яны 
зімуюць, а таксама шляхі іх пералётаў...

У 1999 годзе была заснавана станцыя кальцавання «Ту- 
раў». Галоўным аб’ектам даследавання стаў Тураўскі луг, 
падобны на птушыны аэрапорт, дзе спыняецца незлічоная 
колькасць крылатых падарожнікаў. Сярод іх нямала рэдкіх 
відаў, занесеных у Чырвоную кнігу Рэспублікі Беларусь. Ту- 
раўскі луг раскінуўся ў ваколіцах гарадскога пасёлка. Летам

Фота Сяргея Чарапіцы

тут пасвяцца каровы, коні і авечкі. Абмінаючы азярыны, па 
лузе можна выйсці на бераг Прыпяці. А вось вясной, калі 
рака разліваецца, без лодкі туды не трапіш. Вада спадае па- 
ціху, навокал амаль на два месяцы ўтвараецца шмат малых 
і вялікіх астравоў, пясчаных косаў, мелкаводных пратокаў.

Арнітолагі падлічылі, што на Тураўскім лузе, які памерамі 
крыху большы за 1 квадратны кіламетр, гняздуецца 500 пар 
самых розных відаў птушак. Як растлумачыць такую вы- 
сокую шчыльнасць крылатага насельніцтва? Па-першае, 
разам лягчэй бараніцца ад драпежнікаў а па-другое, як гэта 
ні дзіўна, гэтаму спрыяе выпас жывёлы. У невысокай траве 
птушанятам лягчэй знаходзіць сабе корм. А можа, галоўная 
роля належыць інстынкту, выпрацаванаму за сотні тысяч 
гадоў?

Кальцаванне — цікавы занятак, але даволі карпатлівы. 
Мяркуйце самі: пасткі правяраюцца праз кожныя 2—3 га- 
дзіны. Потым трэба вызначыць від злоўленай птушкі, яе 
ўзрост, запас тлушчу, памераць даўжыню крыла і дзюбы, 
усе звесткі належным чынам запісаць у палявы дзённік. За 
два месяцы супрацоўнікі станцыі ў сярэднім акальцоўваць 
болып за 2000 птушак. Калі ў вашы рукі трапіць птушка 
з кальцом, паведаміце пра гэта ў Беларускі цэнтр кальца- 
вання ці ў грамадскую арганізацыю «Ахова птушак Ба- 
цькаўшчыны». He забудзьце таксама занатаваць надпіс на 
кальцы, яго нумар, дату і месца знаходкі. Такім чынам вы 
дапаможаце арнітолагам — людзям з крылатай душой.

У векавечных лясах
На зямлі ёсць нямала цудоўных тварэнняў прыроды, 

якія сталі сімваламі цэлых краін. Напрыклад, гара Фудзі ў 
далёкай Японіі. У суседняй Расіі — рака Волга. А возера 
Балатон адразу нагадвае пра Венгрыю. Сімвал жа нашай 
Беларусі — Белавежская пушча, бадай, самы вялікі і стары 
лясны абшар у Цэнтральнай Еўропе, дзе зберагліся і вы- 
сокія, аж да аблокаў бары, і магутныя векавыя дубровы, і 
светлыя бярозавыя гаі, і змрочныя, нават у сонечныя дні, 
яловыя нетры.

Восем стагоддзяў таму ў глухіх навакольных мясцінах 
гаспадарыла ваяўнічае непакорнае племя яцвягаў. Яцвягі 
былі спрактыкаваныя паляўнічыя, збіралі з борцяў пча- 
ліны мёд. Але яны не выстаялі перад націскам галіцка- 
валынскіх, кіеўскіх ды полацкіх князёў рассеяліся сярод 
іншых народаў. I Белавежу пачалі называць Зубрынаю Краі- 
най, надзвычай багатаю птушкамі і звярамі. Сюды штогод 
наведваліся каранаваныя асобы з гасцямі і незлічонымі 
світамі. Зімою 1410 года тут некалькі месяцаў не сціхала 
рэха паляўнічых рагоў, раздаваліся рыкі і стогны паране- 
най дзічыны. Дружыннікі вялікага князя Вітаўта і караля 
Ягайлы здабылі тады сотні ласёў дзікоў і зуброў. Потым 
іх мясам, засоленым у бочках, падмацоўваліся беларуска- 
польскія харугвы, якія 15 ліпеня 1410 года ўшчэнт разбілі



...

Белавежскія волаты ♦ Фота Анатоля Дрыбаса

на Грунвальдскім полі захопнікаў-крыжакоў Тэўтонскага ор- 
дэна. Відаць, пушча паспрыяла слаўнай перамозе.

Міналі гады, і ўсё часцей і часцей здараліся выпадкі, што 
сведчылі пра бяздумную людскую жорсткасць да прыроды і 
яе безабаронных дзяцей. Спачатку з пушчанскіх сакавітых 
лугоў назаўсёды зніклі крутарогія туры. За імі да апошняй 
галавы былі выбіты алені. Крывавая бойня не спынялася, a 
з удасканальваннем зброі, наадварот, набывала ўсё большы 
і большы размах.

Восенню 1752 года польскі кароль Аўгуст III разам 
з сынамі, адпачываючы ў Белавежы, знішчылі (а як яшчэ 
назавеш падобнае варварства?!) ажно 42 зубры, 13 ласёў 
і 2 казулі.

Рускі цар Аляксандр II, разам з прыбліжанымі да яго ім- 
ператарскай персоны, за два дні — 6 і 7 кастрычніка 1860 го- 
да — умярцвілі (вось дакладнае слова!) у цесных загонах 
з паляўнічых вышак 28 зуброў і 68 галоў іншай дзічыны.

Нядзіўна, што ўжо ў XIX стагоддзі Белавежская пушча 
засталася без дзікіх коней — тарпанаў, без мядзведзяў і 
ланяў. Пагроза поўнага знішчэння навісла і над уладарамі 
навакольных лясных абшараў. Дарэчы, калісьці ў Еўропе 
існавалі тры самастойныя разнавіднасці зуброў. На дум- 
ку вучоных, яны ўзніклі 10—12 тысяч гадоў таму: адна 
раўнінная, ці белавежская, і дзве горныя — каўказская і 
трансільванска-карпацкая. Зубры часта станавіліся здабы- 
чай старажытных паляўнічых. Пра гэта сведчаць археала- 
гічныя раскопкі першабытных стаянак і паселішчаў, дзе 
часта трапляюцца разнастайныя прылады працы, зробле- 
ныя з зубровых костак. Паступова самая буйная (пасля 
вынішчанага тура) дзікая капытная жывёла стала паўсюд- 
на знікаць. У Іспаніі і Балгарыі, напрыклад, гэта адбылося

Звычайны ляляк ♦ Фота Сяргея Чарапіцы

ў X стагоддзі, у Швецыі — у XI, у Англіі — у XII, у Фран- 
цыі — у XVI. Апошні зубр, які жыў на волі ў Германіі, 
загінуў у 1793 годзе. Да нядаўна мінулага XX стагод- 
дзя лясныя волаты ацалелі толькі ў Белавежскай пушчы 
і на горных схілах Паўночнага Каўказа. Аднак нават 
іх не пашкадавалі двухногія драпежнікі, узброеныя су- 
часнымі стрэльбамі. Аднаго з іх звалі Барталамей Шпа- 
ковіч. Менавіта ён у 1919 годзе забіў апошняга пушчан- 
скага зубра, які жыў на волі. А ў 1927 годзе такі ж лёс 
напаткаў і яго каўказскага брата, пасля чаго чыстакроў- 
най горнай разнавіднасці наогул на зямлі не засталося...

Напэўна, зусім звёўся б зубрыны род, але, на шчасце, 
некалькі дзясяткаў гэтых прыгожых звяроў знаходзіліся ў 
заапарках Англіі, Германіі, Польшчы і Швецыі. У 1946 годзе, 
адразу пасля Другой сусветнай вайны, у нашай, беларускай 
частцы пушчы быў створаны зубрагадавальнік, дзе знайшлі 
сабе надзейны прытулак першыя 5 зуброў, прывезеныя з-за 
мяжы. Цяпер іх тут, на спрадвечнай радзіме, жыве на волі 
каля 600 асобін.

He, недарэмна хуткаплынны час у Белавежскай пушчы 
спыніўся, каб сівая мінуўшчына сустрэлася з днём сённяш- 
нім і заўтрашнім. Тут наяве трапляеш у казку, легенду, па- 
данне. Тут святлееш душою, дабрэеш сэрцам, зноў пачы- 
наеш верыць у неспакойны чалавечы розум. Нам пад сілу 
зберагчы гэты цудоўны разнастайны свет для будучых па- 
каленняў людзей.

Па дарозе ў Белавежскую пушчу я раю вам абавязкова 
спыніцца каля Камянецкай вежы, што стаіць у горадзе Ка- 
мянец, на левым беразе ракі Лясная. Яе збудаваў у канцы

XIII стагоддзя «градаруб» Алекса. Гэты помнік згадваецца 
ў Іпацьеўскім летапісе: «Созда же столп камен высотою 
17 саженей, подобен уднвленмю всем зряіцнм на нь».

Сапраўды, Камянецкая вежа здзіўляе ўсіх суровай 
веліччу і прыгажосцю. Яе вышыня 29,4 метра, а таўшчыня 
сцяны, змураванай з вялікіх, цёмна-чырвоных цаглін, амаль 
2,5 метра. Некаторыя краязнаўцы сцвярджалі, што гэтую 
вежу ў старажытнасці бялілі, таму навакольныя лясныя 
абшары назвалі Белавежскай пушчай. Аднак яны памыля- 
ліся: упершыню вежу пабялілі ў сярэдзіне XIX стагоддзя. 
Значыць, таямніца назвы Белавежскай пушчы чакае свайго 
адкрывальніка.

У вёсцы Камянюкі, навуковым цэнтры Нацыянальнага 
парку Белавежская пушча, заўсёды шматлюдна, асабліва ў 
школьныя канікулы. Найперш вам пакажуць прасторныя 
вальеры, дзе жывуць зубры, ласі, дзікі і ваўкі... А потым 
зрабіце экскурсію па Музеі прыроды. У вестыбюлі стаіць 
чучала зубра па імені Пугінал. Пугінал — адзін з першых 
пяці зуброў, прывезеных сюды пасля Другой сусветнай 
вайны. У кожным з навасёлаў цякла кроў каўказскага пад- 
віда. Пазней з Польшчы прывезлі яшчэ пяць зуброў, але 
ўжо белавежскай лініі. Нашчадкаў навасёлаў потым пе- 
расялілі ў іншыя запаведнікі, а ў пушчы засталіся толькі 
чыстакроўныя белавежскія зубры.

У музеі ёсць шмат цікавых экспанатаў. Перад вача- 
мі быццам перагортваюцца старонкі пушчанскай гісторыі. 
Першая спроба ахоўваць Bison bonasus (так па-латыні на- 
зываецца зубр) была зроблена ў часы Вялікага Княства 
Літоўскага. Каб не турбаваць волатаў, каралеўскім уставам, 
выдадзеным у 1588 годзе, у пушчы забаранялася нават сек- 
чы дрэвы.



Запаведнік «Белавежская пушча» быў заснаваны ў снеж- 
ні 1939 года (з 1991 г. — Нацыянальны парк Белавежская 
пушча). У 1992 годзе ён быў занесены ў спіс Сусветнай 
спадчыны чалавецтва, яму прысвоілі міжнародны статус 
біясфернага запаведніка. Белавежская пушча раскінулася 
на тэрыторыі Беларусі і Польшчы. Яе агульная плошча — 
амаль 161 тысяча гектараў, у склад нацыянальнага пар- 
ку ўваходзіць 74,5 тысячы гектараў. Тут ацалелі астраўкі 
рэліктавага лесу. Да запаведнай зоны, дзе забаронена гаспа- 
дарчая дзейнасць, аднесена 30 тысяч гектараў пушчанскіх 
нетраў.

Белавежская пушча падзелена дзяржаўнай мяжой, але 
для звяроў і птушак — яна адзіны дом. Таму рысі ходзяць 
на паляванне з польскага на беларускі бок.

Паміж вучонымі абедзвюх краін наладжаны добрыя 
стасункі, сумеснымі намаганнямі яны памнажаюць скарбы 
Белавежскай пушчы.

Мядзведжыя нетры
Наша краіна знаходзіцца ў самым цэнтры Еўропы. 

3 даўніх часоў тут пралягалі шляхі чужаземных падарож- 
нікаў дыпламатаў і гандляроў. Потым яны расказвалі, што 
Беларусь — край шматлікіх рэк і азёраў, непраходных ба- 
лот, векавых дрымучыў лясоў, багатых на звяроў і птушак.

He паскупілася Маці-Прырода і на поўначы Беларусі, 
асабліва ў вярхоўі ракі Бярэзіны, правага прытока Дняпра. 
Бярэзіна бярэ пачатак на схілах Свянцянскай грады. У гэтую 
раку ўпадае шмат меншых рэчак: Сяргуч, Ліпа, Студзёнка, 
Жартайка, Мрай, Дзяражына і інш. У даліне Бярэзіны ёсць 
азёры, якія вясной зліваюцца, утвараючы шырокую абало- 
ну. Плаўна, Ольшыца, Домжарыцкае і, нарэшце, самае вя- 
лікае возера Палік — гэта сляды Паазерскага ледавіка, што 
спыніўся на Віцебшчыне 20 тысяч гадоў таму.

Тут знаходзіцца водападзел паміж Балтыйскім і Чорным 
морамі, а ў старажытнасці ляжаў шлях «з варагаў у грэкі». 
У пачатку XIX стагоддзя ў гэтых мясцінах была пракла- 
дзена Бярэзінская водная сістэма, што злучыла Бярэзіну 
і Заходняю Дзвіну. Зробленае тады здзіўляе нават у наш 
тэхнічны век. За кароткі тэрмін сярод глухіх нетраў пралег- 
лі 6 каналаў, былі збудаваныя 14 шлюзаў і 6 плацін. У да- 
лёкія балтыйскія і чарнаморскія гарады сплаўляліся плыты, 
вёўся гандаль прамысловымі і харчовымі таварамі. Навакол





Бярэзіна ♦ Фота Анатоля Дрыбаса -
Буры мядзведзь ♦ Фота Ігара Бышнёва 83

жа распасціраліся балоты, парослыя алешнікам і чэзлымі 
хвойкамі. За балотамі раслі змрочныя ельнікі і сасновыя 
бары, дзе ўладарылі мядзведзі і рысі, на такавішчах збіралі- 
ся глушцы і цецерукі. Часта сустракаліся хаткі баброў. Па- 
будаваныя імі запруды спынялі ваду, рабілі недаступнымі 
многія мясціны. Людзі траплялі сюды толькі зімой, калі 
мароз наводзіў трывалыя масты.

У гады Першай сусветнай вайны заходнія раёны Белару- 
сі апынуліся пад нямецкай акупацыяй. Прыродныя багацці 
па-драпежніцку знішчаліся. У Белавежскай пушчы ад рук 
браканьера загінуў апошні зубр, на Палессі амаль звяліся 
ласі і мядзведзі, дрофы і стрэпеты.

Толькі ў 1919 годзе, калі ўсталявалася савецкая ўлада, 
на нашай зямлі аднавілася гаспадарчае і культурнае бу- 
даўніцтва. У Мінску быў заснаваны Беларускі дзяржаўны 
ўніверсітэт, а пры ім — кафедра заалогіі, якую ўзначаліў 
малады вучоны Анатоль Уладзіміравіч Фядзюшын.

Летам 1924 года вучоны адправіўся ў экспедыцыю на 
поўнач Беларусі. «У нашай працы няма папярэднікаў — 
запісаў ён у сваім палявым дзённіку, — бо даследаванні 
фаўны гэтага краю, зробленыя дасюль, мелі выпадковы 
характар...» Маршрут пралягаў па Бярэзіне, па Сергуцкім 
канале, праз возера Палік. Адным словам, па тых запавед- 
ных мясцінах, куды зусім не ступала нага батаніка ці заола- 
га. Сабраныя матэрыялы прымушалі задумацца. Ад былых 
скарбаў навакольных абшараў засталіся крупінкі: з дзясятак 
ласёў, некалькі мядзведзяў і рысяў. Аднак экспедыцыі па- 
шанцавала знайсці 20 хатак баброў, якіх ужо лічылі зніш- 
чанымі.



Малінаўка ♦ Фота Мікалая Гулінскага
Баравікі ♦ Фота Сяргея Чарапіцы

84 . У лесе ♦ Цвіце верас ♦ Фота Ігара Бышнёва

Дзякуючы намаганням Анатоля Фядзюшына, 30 студзе- 
ня 1925 года была прынята пастанова аб стварэнні Бярэзін- 
скага дзяржаўнага запаведніка.

Бярэзінскі біясферны запаведнік раскінуўся на плошчы 
85,2 тысячы гектараў Амаль 86 % тэрыторыі займаюць 
лясы, большасць якіх хвойныя. Першынство трымаюць 
бары: верасовыя, арляковыя, зеленамошныя і беламош- 
ныя... Ельнікаў значна менш, яны захаваліся па ўскрайках 
балот. Шыракалістых лясоў няшмат, прыблізна 500 гекта- 
раў. На абалоне Бярэзіны растуць дубровы, каля возера 
Палік пераважае чорная алешына. Ёсць светлыя бярозавыя 
гаі, акрамя бярозы бародаўчатай і пушыстай, расце яшчэ 
карэльская бяроза. 3 яе драўніны вырабляюць прыгожую 
мэблю.

Працяглы ахоўны рэжым прынёс выдатныя вынікі. Пра 
гэта сведчаць калоніі баброў, якіх калісьці амаль цалкам 
знішчылі. Звяркоў мэтанакіравана перасялялі нават далёка 
за межы Беларусі, але большасць баброў рассялілася сама. 
Праз Сергуцкі канал яны трапілі ў рэкі басейна Заходняй 
Дзвіны.

Бярэзінскі дзяржаўны запаведнік — нібыта дзівосны 
Ноеў каўчэг для многіх відаў дзікіх жывёл. Як і некалькі 
стагоддзяў таму, тут жывуць бурыя мядзведзі (амаль трэцяя 
частка ўсёй беларускай папуляцыі), рысі, ваўкі, дзікі, ласі, 
казулі... У другой палове XX стагоддзя мясцовая фаўна па- 
поўнілася высакароднымі аленямі і белавежскімі зубрамі.

Балотныя абшары займаюць 52 тысячы гектараў (61 % 
плошчы запаведніка) і прадстаўлены ўсімі тыпамі балот:

нізіннымі, пераходнымі і верхавымі. Верхавыя балоты, ба- 
гатыя на ягады і лекавыя расліны, вызначаюць ландшафт- 
ныя асаблівасці наваколля, характар жывёльнага і раслін- 
нага свету. У Бярэзінскім запаведніку налічваецца звыш 
230 відаў птушак.

Да вёскі Домжарыцы, дзе размясціўся навуковы цэнтр 
запаведніка, з Мінска можна дабрацца за паўтары гадзіны. 
Сюды прыязджаюць госці з розных кантынентаў. Гэтая 
цікавасць невыпадковая, бо тут захавалася ўнікальная раз- 
настайнасць жывёльнага і расліннага свету. Бываючы ў 
Бярэзінскім біясферным запаведніку, я кожны раз пера- 
конваюся: мы павінны жыць у суладдзі з Прыродай і, як 
найвялікшы скарб, берагчы кожную крынічку і травінку.



Навукова-папулярнае выданне

Ягоўдзік Уладзімір Іванавіч

ВОЧЫ ЗЯМЛІ
Вандроўкі па роднай Беларусі

Заг. рэдакцыі Г. А. Бабаева.
Рэдактары А. У. Аіцвіновіч, Л. 1 Сімановіч.

Мастацкі рэдактар В. М. Карповіч.
Тэхнічнае рэдагаванне і камп’ютарная вёрстка 1.1. Дуброўскай. 

Карэктары В. С. Казіцкая, Г В. Алешка.

Падпісана да друку 23.10.2020. Фармат 70 х 100 716. Папера мелаваная. 
Друк афсетны. Умоўн. друк. арк. 7,15 + 0,33 форз. Ул.-выд. арк. 7,8 + 0,6 форз. 

Тыраж 1000 экз. Заказ 536.

Выдавецкае рэспубліканскае ўнітарнае прадпрыемства «Народная асвета» 
Міністэрства інфармацыі Рэспублікі Беларусь. Пасведчанне аб дзяржаўнай 
рэгістрацыі выдаўца, вытворцы, распаўсюджвальніка друкаваных выданняў 
№ 1/2 ад 08.07.2013. Пр. Пераможцаў, 11, 220004, Мінск, Рэспубліка Беларусь.

Адкрытае акцыянернае таварыства «Паліграфкамбінат імя Я. Коласа». Па- 
сведчанне аб дзяржаўнай рэгістрацыі выдаўца, вытворцы, распаўсюджва- 
льніка друкаваных выданняў № 2/3 ад 10.09.2018. Вул. Каржанеўскага, 20, 

220024, Мінск, Рэспубліка Беларусь.








